ПОЭТИК АФОРИЗМНАР:

ЛИНГВОМӘДӘНИ ҺӘМ СТРУКТУР ҮЗЕНЧӘЛЕКЛӘРЕ
Г.Ә.Нәбиуллина 

Образлы тәгъбирләр язучы-шагыйрьләр, журналистлар, галимнәр, җәмәгать эшлеклеләре, артислар һәм гомумән, танылган шәхесләр тарафыннан кулланылып, матур әдәбиятта, публицистикада, риторик сөйләмдә киң таралганнар. Авторлары билгеле канатлы сүзләрне төрлечә атап йөртәләр: афоризмнар, хикмәтле сүзләр, гыйбарәләр, ә юмор, ирония белән әйтелгәннәрен – төрткеләр, фәнни әдәбиятта исә сентенция, апофегма, максима дигән терминнар да кулланыла. Коммуникатив максатлардан чыгып, афористика фәнендә әдәби һәм әдәби булмаган афоризмнар аерып күрсәтелә. Әдәби афоризмнар билгеле бер аудиториягә йөз тота, адресатның эмпирик, иделогик белемнәренә, текстны белүенә таяна. Әдәби булмаган афоризмнар танып белү функциясенә ия, алар прагматик түгел, автор фикерен теркәп кую өчен барлыкка киләләр. (Радзиевская, 1988:89). Әлбәттә,  мондый төркемләү берникадәр бәхәсле, термин ягыннан “әдәби булмаган» афоризмнар дигәндә, әдәби нормалар сакланмаган афоризмнар буларак аңлашылырга мөмкин (Дмитриева, 2001). 
Афоризмнарны өйрәнү лингвокультурологик (С.Г.Воркачев, О.А.Дмитриева, О.Г.Дубровская, М.Ч.Кунашева), лингвоаксиологик (А.Н.Баранов), һәм социолингвистик, этнолингвистик планда (О.М.Гунченко, Т.В.Радзиевская, Л.И. Сокольская; Е.М.Верещагин, В.Г.Костомаров, О.А.Дмитриева, О.Т.Дубровская, Ю.С.Мартемьянов) кызыклы өйрәнү объекты булып тора. Теоретик тикшеренүләр күрсәткәнчә, афоризмнарның тел үзенчәлекләре фразеологик, лексик-грамматик, семантик-синтаксик (И.А.Мартьянова, Н.А.Дьячкова, А.С.Бардза, Л.И.Ковалева, Г.Е. Крейдлин, Г.Л.Пермяков, А.С.Тяпкина, М.А.Черкасский, Л.И.Швыдкая и др.), стилистик һәм функциональ аспектларда җентекләп өйрәнелә. Афоризмнарны мәкаль һәм әйтемнәр, фразеологизмнар белән бәйләнештә тикшереп язган хезмәтләр аерым игътибарга лаек. (В.Л.Архангельский, Н.М.Шанский, С.Г.Гаврин, А.М.Бабкин, В.П.Жуков, А.И.Молотков, 3.К.Тарланов).
Тәкъдим ителгән мәкаләдә татар әдәбиятында, аерым алганда, поэзиядә урын алган канатлы сүзләрне, ягъни афоризмнарның лингвомәдәни һәм структур үзенчәлекләрен тикшерү максаты куелды. Чыганак итеп борынгы гомумтөрки ядкарьләрдә 
һәм урта гасыр-лардан алып хәзерге чоргача дәвердә яшәп иҗат иткән язучы-шагыйрьләрнең татар афоризмнары, хикмәтле сүзләре туплап бирелгән ике җыентык - А.Г.Яхинның “Татар акылы” (Казан: Мәгариф, 2002. – 208 б.) һәм Г.Ә.Нәбиуллина һәм Л.Г.Гыйләҗеваларның “Мин әйттем: татар язучыларының афоризмнары, хикмәтле сүзләре, фәлсәфи уйланулары” (Казан: Мәгариф, 2008. – 287 б.) тупланмалары алынды. 
Чыганак итеп алынган җыентыклардан күренгәнчә, афоризмнар татар шигъриятендә зур урын тоталар. Урта гасыр поэзиясендә, аерым алганда, К.Гали, Котб, С.Сараи, М.Болгари, Мөхәммәдьяр, Г.Утыз-Имәни, Акмулла шигырьләрендә татар халкының акыл-зирәклеген, тормыш һәм яшәү тәҗрибәсен, фәлсәфи карашларын, белем-хикмәтен чагылдырган афоризмнарның матур үрнәкләрен очратырга мөмкин. XX йөз башында исә Г.Тукай, Дәрдмәнд, Һ.Такташ һ.б. поэзиясе хикмәтле сүзләргә,  афористик гыйбарәләргә бай булуы белән характерланалар. Классик дәвердә һәм хәзерге татар поэзиясендә күренекле шагыйрьләребез М.Җәлил,  Х.Туфан, Г.Афзал, Ф.Яруллин, Р.Гаташ, Р.Фәйзуллин, Х.Әюп, Зөлфәт, Р.Вәлиев, Р.Миңнуллин, Г.Морат һ.б. шигъриятендә тирән мәгънәле, фәлсәфи эчтәлекле афористик гыйбарәләр зур урын ала. Инде килеп Ш.Галиев, М.Галиев, М.Мирза, З.Хәким кебек киң җәмәгатьчелеккә билгеле шагыйрьләребезнең тапкыр-зирәк сүзләрне, афористик гыйбарәләрне максатчан иҗат итүләре һәм теркәп-беркетеп  барулары мәгълүм. 

Поэзиядә урын алган афористик гыйбарәләрдә татар шагыйренең дөньяга карашы, яшәеш кыйммәтләренә мөнәсәбәте, фәлсәфи уйланулары чагыла. Тормыш-яшәешнең төрле ягына караган әлеге хикмәтле сүзләрдә иҗтимагый-сәяси мәсьәләләр, яшәеш кыйммәтләре, әхлакый төшенчәләргә бәйле проблемалар аеруча калку итеп яктыртыла. Шушы һәм башка проблемаларны иңләгән татар поэтик афоризмнарының тематикасы шактый төрле: ил, халык, сәясәт, мәдәният, дин-йола, яшәү-үлем, тел-сүз, гаилә, тормыш, гомер итү, язмыш, хатын-кыз һәм ир-ат, әхлакый кыйммәтләр, мәхәббәт, бәхет, изгелек, гыйлем, дуслык һ.б.

Афоризмнарның кайберләре конкрет тарихи шартлар белән бәйле рәвештә туалар һәм, коммуникатив ихтыяҗлардан чыгып, билгеле бер вакыт аралыгында гына актуаль булалар һәм вакытлар үтү белән кулланылыштан төшеп тә калырга мөмкиннәр. Икенчеләре исә кешенең тормыш тәҗрибәсен гомумиләштереп бирәләр һәм теләсә кайсы вакытта мондый афоризмның прагматик функциясе, мәгънәсе үзенең актуальлеген югалтмый. 
Ил, тел, милләт язмышы, аның бүгенгесе һәм киләчәге гомер-гомергә татарны, татар шагыйрен борчыган, сызлаткан көнүзәк проблема булып кала бирә.  Ил, халык турындагы Котб, Акмулла, Мөхәммәдьяр, Дәрдемәнд, Г.Тукай, М. Гафури, Р. Фәйзуллин, Ш.Галиев афоризмнары өндәмәләр, девизлар булып яңгырыйлар. Идеология, ватанпәрвәрлек хисләре белән бәйләнгән һәм фәлсәфи, сәяси эчтәлекле мондый афоризмнарда татар шагыйре көрәшче буларак күз алдына килеп баса.  
Күп илне фикер белән яулап була,

“Кылыч белән алыйм”,- дисә, таркала. 

(Котб)

… Бу заман – табигате шундай хәтәр, 

Кирәк ул казакъ булсын, кирәк татар… 

(Акмулла )

Телләре югалмадисә, мәңге югалмас татар;

Милләт ашадыкча – ашар,

Милләт яшьдекчә – яшәр... 

(М. Гафури)

Караны яз кара дип һәм игътираф ит акны ак,

Бакма һич кәс (кеше) хәтренә, милләтең дәртенә бак. 

(Г.Тукай)

“Йорты Болгар улса улсын — 

йортны болгар улмасын!”

Исеме татар булса булсын, 

җанны сатар булмасын! 
(Р. Фәйзуллин).

Һәр татар шагыйре кешегә гаять зур игътибар бирә, шәхес, язылган һәм язылмаган кануннар хакында уйлана, бүгенге көн күзлегеннән чыгып бәя бирә, үз-үзе белән бәхәскә керә, нәтиҗә ясый. Бу яктан С. Аллаһияр, Акмулла, Г. Тукай, Һ. Такташ, Г. Афзал, Х.Туфан, Ш. Галиев, И.Юзеев, Р. Фәйзуллин, Г.Морат гыйбарәләре үткенлеге, төрткеле булулары белән аерылып торалар. 

Үзен текә тотып өстен булмактан, 

Нинди затлар егылдылар аяктан.

(С. Аллаһияр)

Җиһанда үлми һәрбер ыңгырашкан, 

Вә юлын тапмый калмый һәр адашкан.

(Г. Тукай)

Үз-үзеңне эзләп табыйм диеп,

Айлар – еллар үтә.

Үз-үзеңне югалтырга

Бер минут та җитә. 
(И.Юзеев)

Кирәкми тауга мактаулар,

Кирәкми аңа алкыш. 

(Г. Морат).

Акмулла, М.Гафури, Г.Тукай, Х. Туфан, Н. Арсланов, Г. Афзал, С. Сөләйманова, Ф. Яруллин, Р. Фәйзуллин, Х. Әюп, М.Мирза, З. Хәким, Н.Акмал афоризмнары аша гомер итү, тәкъдир һәм язмыш, туганлык-дуслык мөнәсәбәтләре, эш-гамәл, дан-дәрәҗә, холык-фигыль хакындагы тирән мәгънәле фәлсәфи уйланулар аша тормыш һәм яшәеш үзенең агы һәм карасы белән күз алдына килеп баса: 
	Җирдән китү – үлем түгел әле,

Исән булса сине белгәннәр

Чын үлемең килер – 

Сине белгән

Соңгы кеше гүргә кергәндә… (Х.Әюп).

… Дөнья шундый гүзәл, 

Яшәү – шундый бәхет! (Р.Фәйзуллин)

Дөнья – гүзәл бакча,

Эчне пошыра

Себерәсе тузан, чүп кенә.( Г.Афзал).

Вакыт уза – беркемне дә санламыйдыр,

Гомернең дә котылгысыз ахыры бардыр. ( З.Хәким)

Поэтик афоризмнар арасында матурлык, хыял, бәхет, күңел, рух, акыл, гыйлем, мәхәббәт,  һ.б. шундый мәңгелек яшәеш кыйммәтләрен, әхлакый төшенчәләрне чагылдырган афоризмнар, канатлы сүзләр зур урын ала. Котб, Һ. Салихов, Дәрдмәнд, .М. Гафури, Г. Тукай күңел һәм мәхәббәт җырчысы буларак, яшәүнең мәгънәсе - ярату, сөю-сөелүдә булса , Ә. Ясәви, Й. Баласагунлы, Г. Утыз-Имәни, Акмулла, С. Рәмиевтә,  чын бәхет ул – “безне адәм иткән” гыйлемдә.

Бу дөнья тулы кешедән, барча ир 

                                         һәм хатыннардан

Дус-иш, яр табылмыйча, гакыл – һушсыз, 

                                         күңел – хәйран.

(Һ. Салихов).

Файдасыз бер ит кисәгеннән гыйбарәттер йөрәк –

Парә-парә кисмәсә гыйшык, мәхәббәт кайчысы. 

( Г. Тукай) 
Җылы сүздән күңелдәге

Суыклар шартлап сына.

Чын бәхетне бирә тик гыйлем генә,
Баш ияләр һәрвакыт белемлегә.
(Г. Утыз Имәни).
Безне адәм иткән уку, 

Адәмне алга иткән уку,

Илтеп күккә җиткән уку,

Уку, уку, уку.

(С. Рәмиев)
Мәхәббәт, сөю һәм сөелүгә мәдхия җырланган соңрак Һ.Такташ, Н.Арсланов, С.Сөләйманова, И.Юзеев, Р.Фәйзуллин, Зөлфәт, Н.Сафина, Р.Акъегет, Н.Акмал афоризмнарында да “мәхәббәт - илаһи көч” дигән һәркемгә мәгълүм хакыйкать ярылып ятса да, аларның һәркайсы үзенчә аһәңле, кабатланмас һәм җор.

Композицион яктан поэтик афоризмнар төрле структур калыпта булалар. Поэтик афоризмнар нинди калып та оешуларына карамастан, һәркайсы гомумиләштерелгән, тәмамланган фикерне белдереп киләләр.  Шулар арасында ике юлдан торган афоризмнар – дистихлар - зур күпчелекне тәкшил итәләр.
Кеше ялган сүз белә тапмас нәҗат

Тугры сүз берлә табар даим хәят. (Мөхәммәдьяр).

Җиһанда үлми һәрбер ыңгырашкан,

Вә юлны тапмый калмый һәр адашкан. (Г.Тукай)

Үлемнәре белән үлемсезлек

Яулап ала безнең шагыйрьләр.( Р.Фәйзуллин)

Кирәкми тауга мактаулар, 

Кирәкми аңа алкыш. ( Г.Морат). 

Дүрт юлдан торган канатлы гыйбарәләр - катреннар да еш очрый. 

Ачкыч булса, хәзинә ачу – өмет ул,

Тимердә нык карашлы булу – алтын ачкыч ул.

Батырдан мең артык – фикерле ир,

Белемле ир кайчан кылыч әрнүен татыр? (Котб )

Һәр заманның үзенең чире була,

Һәрбер чирнең була докторы,

Һәр дәвернең була үзенә күрә

Сволочы (каһәр суккыры!)... (Һ. Такташ).

Күргәнебезчә, ике һәм дүрт юлга салынган поэтик афоризмнарга тирән мәгънә, тирән фәлсәфи фикер, образлы тәгъбирләр салынган. Афоризмнарның кайберләре мәгънәсе һәм төзелеше белән гомум кулланылыштагы халык мәкальләрен, әйтемнәрне хәтерләтәләр. Шагыйрьләр, халыкның тел җәүһәрләре булган мәкаль-әйтемнәрне структур-семантик яктан берникадәр үзгәртеп, мәгънә куәсен арттырып, заманча яңгырашлы канатлы сүзләр иҗат итәләр. Мәсәлән, 

Чыпчыкка да бер Ватан, 

Лачынга да бер Ватан. (Ш. Галиев)

Вакыт – дәва. Һәрбер үткән яра

Җан газабы белән түләнә.(Р.Аймәт)

Кайбер поэтик афоризмнар халыклашып, актив кулланылышта йөри башлыйлар һәм вакытлар үтү белән мәкальләшеп китәргә дә мөмкиннәр. Мәкальләшеп киткән кайбер афоризмнар Н.Исәнбәтнең “Татар халык мәкальләре” җыентыгына да кертелгәннәр. Мәсәлән, түбәндәге мәгълүм шигъри юллар гомумхалык тарафыннан киң кулланылып, тормыш кагыйдәсе, бәхәссез хакыйкать буларак сөйләмдә чакыру, өндәмәләр, канатлы сүзләр рәвешендә еш яңгырыйлар. 
Сөй гомерне, сөй халыкны, сөй халыкның дөньясын,

Без үләрбез, билгеле, тик үкенечкә калмасын. (С. Сүнчәләй)

Кил, өйрән, и туган, бер башка телне,

Бүтән телләр белү яхшы һөнәрдер.

Катыштырма вәләкин телгә телне,

Тел уйнамак наданлыктан әсәрдер. (Дәрдмәнд)

Бирде дөнья кирәкне,

Еламаска өйрәтте…

Кайсыгызның кулы җылы?—

Бәйлисе бар йөрәкне…( Х.Туфан)

Афористик гыйбарәләр дидактик һәм танып белү функцияләрен башкаралар, фикер тыгызлыгы ягыннан игътибарны җәлеп итәләр. Поэзиядә аеруча дидактик характердагы канатлы сүзләр киң кулланылышы белән характерланалар.

Атаң берлән анаңа хезмәт иткел күп-күп,

Иртә торып, һәр көндә аякларын үп-үп.

Һәр нә әйтә, анларның сүзләрен күр йөп-йөп

Сабыр кылгыл, һәр нәчә кыйнасалар дөп-дөп. (Габди)

Дөньяга үч 

Саклама.

Бу – яшәү дип

Атала! (Ш. Галиев) 
Тикшеренүләрдән күренгәнчә, фәлсәфи фикерләүнең иң борынгы формаларыннан булган афоризмнарда билгеле бер чорның иҗтимагый-сәяси, мәдәни проблемалары, халык тормышына караган гомумиләштерүләр туплана. Аларда тарихка, милли мәдәниятка, шәхескә, тормыш фәлсәфәсенә караган лингвомәдәни материал чагылыш таба.  Формасы белән җыйнак, эчтәлеге белән тирән мәгънәгә ия поэтик афоризмнар вакыт агышын тоярга, халыкның гасырлар дәвамында формалашкан иҗтимагый-фәлсәфи фикер тарихын, әхлакый-этик кануннарын, дөньяга карашын, яшәеш кыйммәтләренә мөнәсәбәтен үсештә-үзгәрештә күзалларга да мөмкинлек тудыралар. Шигъри афоризмнар экспрессивлыгы, образлылыгы, эмоциональ тәэсир итү көче, катлаулы күренешләрне үткен итеп чагылдыру, фикерне тыгыз итеп бирү мөмкинлеге белән характерланалар; метафорлар, фразеологизмнар белән баетылалар; ритм-рифма белән үрелеп баралар.  

